
GOUVÈNÈ CUOMO ANONSE INFICON KÒMANSE AGRANDISMAN OPERASYON MANIFAKTI LI YO NAN 

EAST SYRACUSE 

 

Konpayi a Chwazi New York pou L Fè Agrandisman Pami Lòt Kote Mondyal tankou Peyi Lachin 

 

 

Gouvènè Andrew M. Cuomo jodi a te anonse INFICON, Inc. kòmanse agrandisman planifiye operasyon 

fabrikasyon li yo nan East Syracuse. Konpayi a, youn nan prensipal founisè enstriman, teknoloji detektè 

ak lojisyèl kontwòl pwosede modèn pou divès endistri tankou sektè semikondiktè a ak sektè optik 

presizyon, te chwazi Rejyon Sant New York sou plizyè kote nan lemonn tankou peyi Lachin. INFICON pral 

envesti $20 milyon pou konstwi yon anèks nan enstalasyon ki egziste deja yo, sa kap pote 40 nouvo dyòb 

byen peye ak konsèvasyon 240 dyòb ki la deja.  

 

“Administrasyon sa travay di pou amelyore klima biznis New York epi fè kote sa vin yon kote konpayi ka 

devlope, kreye dyòb epi ede ranfòse ekonomi eta a,” te deklare Gouvènè Cuomo. “Desizyon INFICON 

pou l rete nan rejyon Sant New York epi devlope nan rejyon Sant New York se yon viktwa pou rejyon an 

epi yon lòt siy ki montre nò New York ap vanse.” 

 

INFICON, ki gen aktivite komèsyal nan Rejyon Sant New York depi prèske mwatye yon syèk ap fonksyone 

nan plen rannman li nan bilding ki gen 30 ane li a, pral bati epi ekipe yon estansyon 64.000 pye kare 

mete sou 140.000 pye kare lokal manifakti ki egziste deja. Sa se premye faz la nan yon plan agrandisman 

plizyè faz ki pral pèmèt konpayi a kontinye devlope epi amelyore vant ak espòtasyon, epi tou ogmante 

pòtfèy nouvo pwodi li yo atravè plis rechèch ak devlopman. 

 

Eta New York ap bay INFICON yon sibvansyon $1 milyon ak $1.5 milyon nan kredi enpo pwogram 

Excelsior Jobs la ki chita sou pèfòmans, ki makònen ak angajman kreyasyon dyòb epi ki te enpòtan anpil 

nan espansyon konpayi a nan rejyon Sant New York parapò ak lòt kote mondyal. INFICON gen biwo 

prensipal li nan peyi Laswis epi gen enstalasyon manifakti nan kontinan Lewòp, peyi Etazini, ak Lachin, ak 

tou filyal nan peyi Lachin, Fenland, Frans, Almay, End, Itali, Japon, Kore, Liechtenstein, Sengapou, Swèd, 

Laswis, Taywan, Angletè ak Etazini. 

Peter Maier, Prezidan INFICON Inc. te di konsa, “INFICON resevwa sipò dyanm pou pwojè sa nan men 

Eta a ak otorite eli lokal nou yo, epi sipò sa patisipe nan fè inogirasyon sa vin yon reyalite jounen jodi a. 

Pandan n ap anbake nan kokenn espansyon sa, nou espere kreyasyon anpil bon kalte dyòb lokal nan 

rechèch ak devlopman ak fabrikasyon pwodi nivo mondyal, ansanm ak kwasans pèmanan nan biznis 

ekspò nou an.” 

 

Prezidan Direktè Jeneral ak Komisyonè Empire State Development lan, Kenneth Adams, te di konsa, 

“Premye priyorite Gouvènè Cuomo depi li pran fonksyon se ankouraje yon anviwonman kap estimile 

kwasans ekonomik epi pote posiblite dyòb pou Nouyòkè. INFICON se yon fabrikan modèn ki vini ak 

nouvo lide ki gen yon reyònman mondyal ak yon bèl egzanp tip konpayi nou bezwen devlope nan rejyon 

Nò New York. Inogirasyon jodi a nan rejyon Sant New York se rezilta klima biznis amelyore Eta a, ki vini 

ak yon anviwonman pi atiran pou konpayi envesti epi ranfòse ekonomi rejyon Nò a.” 

 

CNYREDC te idantifye pwojè INFICON lan kòm yon priyorite rejyonal paske li koresponn ak plan 

estratejik Konsèy la pou kwasans ekonomik atravè envestisman lap atire, sitou nan sektè wot teknoloji 

a, epi atravè travay ak opòtinite ekonomik la p bay pou ankouraje diplome kolèj rete nan rejyon Sant 

New York. 

 

Koprezidan Konsèy Devlopman Ekonomik Rejyon Sant New York, Robert Simpson, Prezidan CenterState 

CEO, ak Rektè Syracuse University, Kent Syverud, te di konsa, “Konsèy Rejyonal Sant New York la te wè 

espansyon sa kòm yon pwojè ki gen priyorite lè n konsidere objektif li pou amelyore koneksyon ak 

ekonomi mondyal la. Sa fè plezi nou n wè konpayi a sèvi ak lajan eta sa yo pou pote plis envestisman 

epi touche nouvo mache nan lemonn antye. INFICON pa sèlman fè konpetisyon epi pwospere onivo 

mondyal, l ap kreye tou nouvo dyòb byen peye ki kontribiye nan kwasans ekonomi rejyon Sant New 

York.” 

 

Operasyon INFICON yo reyisi itilize resous lokal nan Manufacturer’s Association of Central New York 

(MACNY) ak nan Syracuse University pou amelyore pèfòmans manifakti san gaspiyaj, ki pote yon 50 

pousan ogmantasyon pwodiktivite nan ane ki fenk pase yo. INFICON espòte nan plis pase 50 peyi epi 

devlope 300 pousan pandan dènye dis lane ki sot pase yo. Nan lane 2013, konpayi a te ranpòte 

President’s E. Award pou pèfòmans wo nivo li nan kwasans espòtasyon epi li te sèl fabrikan Eta New 

York ki te resevwa distenksyon prestije sa. 

 

Kenbe INFICON nan rejyon Sant New York pral pote opòtinite kap depase kantite nouvo dyòb antou ki 

kreye. Pandan dis lane kap vini yo, 30 pousan anpwaye konpayi a pral nan laj pou retrete. Alafwa dyòb 

yo ki soti nan depa natirèl ak nouvo dyòb ki soti nan pwojè agrandisman pral mande travayè ki gen 

diplòm kolèj, sak pral pote anpil opòtinite pou etidyan ki fòme nan rejyon an. Konpayi a gen yon 

pwogram kap dewoule la kap travay san rete ak inivèsite lokal, kap bay elèv fè estaj, epi anpwaye anpil 

etidyan kolèj nan zòn lan, epi tou bay 100 pousan ranbousman frè lekòl pou anpwaye kap kontinye ak 

edikasyon yo. 

Senatè John A. DeFrancisco te di konsa, “Espansyon bilding INFICON nan East Syracuse se yon kokenn 

egzanp wòl Konsèy Devlopman Ekonomik Rejyonal la jwe nan ede estimile kwasans ekonomik nan 

kominote rejyon Sant New York la. Pwojè sa pral kreye 40 nouvo dyòb byen peye, konsève 240 pozisyon 

epi bati yon baz solid pou ka genyen plis posiblite travay ankò pou pi devan. ” 

 

Manm Asanble Sam Roberts te di konsa, “Mwen kontan tande INFICON ap agrandi epi envesti nan 

rejyon Sant New York, sa ki pral pote 40 nouvo dyòb byen peye epi konsève 240 dyòb ki la deja nan yon 

izin fabrikasyon modèn. Envestisman INFICON nan kominote nou an se yon koneksyon enpòtan anpil 

pou yon pi bèl fiti ekonomik grasa kreyasyon ak konsèvasyon dyòb ki byen peye jounen jodi a pandan 

lap mete baz pou posiblite fiti pou sitwayen nou yo.” 

 

Egzekitif Konte Onondaga Joanie Mahoney te di konsa, “Lè Gouvènè Cuomo te kreye Konsèy Devlopman 

Ekonomik Rejyon an, nou te konnen tap genyen kokenn opòtinite pou rejyon Sant New York. Nou travay 

di pou nou pwopoze pwojè ki pral gen yon kokenn konsekans sou ekonomi Konte Onondaga ak rejyon 

an. Mèsi Gouvènè Cuomo pou sipò ou epi mèsi INFICON, yon manm enpòtan kominote komèsyal nou 

an, pou travay yo ak nou nan pote epi kenbe bon dyòb isit. Nou pral kontinye ak efò dyanm nou yo pou 

nou fè lòt biznis kwè Konte Onondaga se yon bon kote pou devlope ak agrandi.” 

 

Kèk enfòmasyon sou INFICON 

INFICON se yon founisè prensipal enstriman, teknoloji dedektè sansib ak lojisyèl kontwòl pwosesis 

modèn ki pral amelyore pwodiktivite ak kalite nan pwosesis avid endistriyèl sofistike. Pwodi pou analiz, 

mezi ak kontwòl sa yo esansyèl pou deteksyon fwit gaz nan refrijerasyon ak fabrikasyon otomobil. Yo 

esansyèl pou fabrikan ekipman ak dènye itilizatè nan fabrikasyon konplike semikondiktè ak kouch fim 

fen pou ekran optik figi plat, selil solè ak aplikasyon revètman avid endistriyèl. Lòt itilizatè pwosesis avid 

konpayi a gen ladann syans lavi yo, rechèch, ayewoespas, anbalaj, tretman chofaj, dekoupaj lezè ak anpil 

lòt pwosede endistriyèl. INFICON gen biwo prensipal li nan peyi Laswis epi gen enstalasyon manifakti 

nan kontinan Lewòp, peyi Etazini, ak Lachin, ak tou filyal nan peyi Lachin, Fenland, Frans, Almay, End, 

Itali, Japon, Kore, Liechtenstein, Sengapou, Swèd, Laswis, Taywan, Angletè ak Etazini. Pou jwenn plis 

enfòmasyon sou INFICON ak pwodi li yo, tanpri ale sou sit entènèt http://www.inficon.com. 

